
Egun on: Lehenik eta behin, Parlamentuko lan-saiora Biurdana BHI-ko zuzendaritza gonbidatu izana eskertu nahi dizuegu. Saioa, zalantzarik gabe, oso argigarria izan da guretzat. Halaber, UPN ez gaineko talde parlamentario guztiei eskerrak eman nahi dizkizuegu Biurdanako hezkuntzakomunitearekiko adierazi duzuen elkartasunarengatik, hala nola Institutuko bi arazo nagusiei behin betiko konponbidea bilatze aldera egindako ahaleginarengatik (2017/2018 ikasturterako masifikazioa eta patio estaliaren premia). 2017/2018 ikasturtea: masifikazioa Zuzendaritza taldeak emandako datuen arabera 2017/2018 ikasturtean, berriro ere, espazioarazo larriak izanen ditugu Biurdanan. Ordurako, Donibane Institutua betea egonen da eta ezin izanen ditugu bertako ikasgelak erabili. Beraz, bi ikasturteren bueltan arazoa gainean izanen dugu; bi urte ditugu (gehiago ez) ikastetxe berria eraikitzen hasteko. Hauxe bait da hasierahasieratik ikusten den irtenbiderik egokiena, merkeena, eta, Hezkuntza kontseilariak berak onartu bezala, errazena. Beste konponbide batzuk aztertzeko prest gaude, baina orain aurkeztu behar dira beren bideragarritasuna baloratzeko; bestela, ikastetxe berria eraikitzen hasteko, urgentziaz. Parlamentuko lan-saioan talde parlamentario guztiek ulertu zuten arazoa, baita irtenbidea aurkitzeko premiaz jabetu ere. UPN izan zen salbuespena: orain bi urte bezala, badagoela denbora oraindik esan zuten; alta bada, badakite gezurra dela… esperientziak hala erakutsi digu eta. Legealdi hau bukatzeko gelditzen den denbora ikusita eta gobernuan dagoen UPN-ren jarrera aldakaitza kontutan hartuta, zaila da aurrerapausoak ematea. Legealdia bukatu aurretik urratsen bat emateko aukerarik ikusiz gero, partidu polítiko guztiei eskatu genien ildo horretan lanean hasteko eta guri lehenbailehen jakinarazteko. Biurdanako patio estalia Lan-saioan Biurdanako patio estaliaren premiaz ere hitz egin zen: astean 400 euro eta urtean 10.000 ordaindu behar ditu Institutuak Anaitasunako instalazioak alokatzeagatik. Inbertitu beharrean, dirua gastatu egiten dela jakiteak sutan jarri zituen Parlamentuko partidu politikoetako kideak. Puntu honetan, UPN-ko ordezkaria bera ere Departamentuarekin hitz egiteko prest agertu zen konponbidea bilatzeko. Ez dakigu 2015/2016 ikasturterako patioa estaltzeko aukerarik aurreikusten ote den legegintzaldi honetan. Hala izanez gero, Hezkuntza Departamentuak 250.000 euroko inbertsioa egin beharko luke soilik. Konponbide honekin alokairuagatik urtean ordaintzen diren 10.000 euroak aurreztuko lirateke. Kontuan hartu behar da, bestalde, kopuru hau handituz joanen dela urtetik urtera, datorren hamarkadan Biurdanako ikasle kopuruak gorantz eginen duelako.



Esan bezala, ez dakigu legegintzaldi honetan konpontzerik izanen den edo ez: zuen erantzunaren zain gaude. Datorren urtean, hauteskundeen ondoren, gobernu berria izanen dugu (ez dagokigu guri baloratzea nola osatuko den) eta oraingo gobernuak baino sentiberatasun handiagoa erakustea eta hasiera-hasieratik inprobisaziorik gabeko behin betiko irtenbideak bilatzea espero dugu. Biurdanan dugun arazoak jende askori eragiten dio eta halaxe eraginen dio aurrerantzean ere, 50.000 inguruko biztanle kopuruari hain zuzen ere (Errotxapea, Sanduzelai, Buztintxuri, Orkoien, Irurtzun eta Lekunberri). Zentroari atxiki gabe, hurbiltasunagatik, Biurdana aukeratzen duten beste askorengan ere baditu ondorioak (Donibane, Alde Zaharra eta Berriozar). Orain hiru urte baino behiago, talde politiko guztiek jaso zuten gure arazoaren berri eta denek dituzte zentroko zuzendaritza taldeak aurkeztu berri dituen datu guztiak. Biurdanako arazoei konponbidea bermatzeak gobernu berriaren lehentasuna behar du izan eta konpromiso hau erakutsi behar da hauteskunde-kanpainan kaltetuen herri eta auzoetan. Iruñeko Iparreko Institutuko Batzordekideok hitzordua eskatu nahi dizuegu Nafarroako Parlamentuko talde guztiei; jakin nahi dugu nola azaldu behar duzuen Biurdanako arazoaren konponbidea zuen hautes-programetan. Bileran Institutuko Batzordeko Guraso Elkarteetako kideak parte hartzea gustatuko litzaiguke (Biurdana, Sanduzelai, Patxi Larraintzar, Buztintxuri, Orkoien, Irurtzun eta Lekunberri). Eguberri garaia berezi samarra da denontzat ere; beraz, urtarrileko lehen hamabostaldian elkartzea iruditzen zaigu egokiena. Hau guztiagatik, NAFARROAKO PARLAMENTUKO TALDE GUZTIEKIN BILERA ESKATZEN DUGU 2015eko URTARRILAREN BIGARREN HAMABOSTALDIRAKO. Ez dugu arazorik bilera informala egiteko, baina horrek partidu guztiekin elkartzea oztopatuko balu, lan-saio batean parte hartzeko ere prest gaude. Zuen esanetara gaude. Eskerrik asko.



IRUÑEKO IPARREKO INSTITUTU BATZORDEA.

